
 

 ix 

RINGKESAN 

Parobahan iklim geus jadi salasahiji pasualan global anu méré pangaruh anu gedé ka 

nagara-nagara kapuloan leutik, hususna alatan naékna permukaan laut (sea level rise) anu 

ngancam wewengkon basisir, ékosistem, infrastruktur, sarta kalangsungan hirup masarakat. 

Salaku salasahiji Small Island Developing States (SIDS), Fiji kaasup nagara anu miboga 

tingkat karentanan anu luhur kana pangaruh parobahan iklim, sedengkeun kamampuh 

nasionalna pikeun nyanghareupan éta pasualan masih kawates. Dina kontéks éta, mékanisme 

pangrojong dana Loss and Damage dina raraga United Nations Framework Convention on 

Climate Change (UNFCCC) jadi salasahiji instrumén anu penting pikeun mantuan nagara-

nagara anu rentan dina nyanghareupan karugian jeung karuksakan balukar tina parobahan 

iklim. Sanajan kitu, palaksanaan mékanisme pangrojong dana éta masih nyanghareupan rupa-

rupa tangtangan dina prosés rundingan iklim internasional. 

Panalungtikan ieu miboga tujuan pikeun nganalisis pangaruh sea level rise ka Fiji 

salaku Small Island Developing State (SIDS) anu nyababkeun perluna pangrojong dana Loss 

and Damage dina raraga UNFCCC. Sajaba ti éta, ieu panalungtikan ogé miboga tujuan pikeun 

nganalisis prosés diplomasi Fiji dina merjuangkeun pangrojong dana Loss and Damage dina 

Conference of the Parties ka-28 (COP28) ngaliwatan mékanisme UNFCCC, sarta nganalisis 

stratégi diplomasi lingkungan anu diterapkeun ku Fiji dina merjuangkeun pangrojong dana 

Loss and Damage balukar tina sea level rise dina COP28. 

Panalungtikan ieu ngagunakeun métode panalungtikan kualitatif kalawan pamarekan 

déskriptif-analitis ngaliwatan studi pustaka (library research). Pangumpulan data 

dilaksanakeun ku ngamangpaatkeun rupa-rupa sumber data sékundér, di antarana dokumén 

resmi UNFCCC, laporan Intergovernmental Panel on Climate Change (IPCC), dokumén 

Alliance of Small Island States (AOSIS), jurnal ilmiah, buku, sarta rupa-rupa publikasi 

lembaga internasional anu patali jeung topik panalungtikan. Analisis ngagunakeun kerangka 

Diplomasi Lingkungan minangka kerangka analitis jeung pamarekan Liberal Institusionalisme 

pikeun ngajelaskeun peran lembaga internasional dina ngagampangkeun gawé bareng antar 

nagara dina rundingan parobahan iklim. Data dianalisis ngaliwatan prosés réduksi data, 

panyajian data, jeung nyieun kacindekan. 

Hasil panalungtikan nunjukkeun yén sea level rise geus ningkatkeun karentanan Fiji 

dina widang lingkungan, sosial, ékonomi, jeung budaya, nepi ka ngadorong perluna 

mékanisme pangrojong dana Loss and Damage dina kerangka UNFCCC. Dina prosés 

rundingan COP28, Fiji ngamangpaatkeun forum multilateral UNFCCC pikeun merjuangkeun 

kapentingan nasionalna ku cara nguatkeun diplomasi koalisi ngaliwatan Alliance of Small 

Island States (AOSIS), ngamangpaatkeun prinsip Common but Differentiated Responsibilities 

and Respective Capabilities (CBDR-RC), nerapkeun diplomasi sains ku ngagunakeun bukti 

ilmiah minangka dasar argumentasi, sarta ngaoptimalkeun mékanisme kelembagaan 

UNFCCC. Stratégi éta mampuh ngadukung operasionalisasi Loss and Damage Fund dina 

COP28 sarta nguatkeun posisi tawar Fiji dina rundingan internasional. Sanajan kitu, 

palaksanaan pangrojong dana masih nyanghareupan sababaraha halangan, di antarana 

kawatesna dana, sifat sumbangan nagara donor anu masih sukarela, sarta ayana kasenjangan 

antara kabutuhan nagara-nagara rentan jeung komitmen dana ti nagara-nagara maju. Ku kituna, 

ieu panalungtikan nyindekkeun yén diplomasi lingkungan mangrupa instrumén stratégis 

pikeun Fiji dina merjuangkeun kapentinganana dina forum multilateral, sanajan éféktivitas 

palaksanaan pangrojong dana Loss and Damage masih kapangaruhan ku kateusaruaan struktur 

kakawasaan dina tata kelola iklim global. 

